
TAO TEH KING.









kisan dari koeliling tempat. Tjoemah lantaran letaknja lebih rendah dari tanah-tanah di sapoeternja maka itoe laoeatan, telaga atawa soengei besar, bisa koempoel aer begitoe banjak dari samoea soengei-soengei jang ketjilan, antara mana ada jang mengalir djaoe sekalih dari soembernja aken tjari padanja.

Sikep dari orang-orang boediman di djeman koeno poen begitoe djoega. Maski ia memerentah rahajat, ia menjataken dirinja ada lebih bawah dari laen-laen orang; sedeng ia djadi pemimpin, ia tida pernah tondjolin diri ka moeka, hanja lebih soeka berdiam di belakang. Lantaran ia pernahken diri lebih rendah, rahajat tida merasa tertindes oleh iapoenja kakoeasain; lantaran berdiam di belakang, tida ada orang jang merasa dihalangin atawa dibikin roegi dalem gerakannja. (Ajat 1-3).


Disini kaliatan Lao Tze boekan tjelah pada orang-orang jang hendak memerentah atawa mendjadi pemimpin rahajat, hanja oendjoek keliroenja marika poenja methode atawa tjara bekerdja, jang seringkalih memberi kasoedahan sabaliknja dari apa jang marika ingin. Itoe pamerentahan dan pimpinan aken djadi lebih beres dan berhatsil kapan orang berlakoe rendah dan tida terlaloe kamoekaken diri, kerna siapa berada di atas, bisa bikin orang-orang jang di sabelah bawah merasa djeloes atawa anggep dirinja direndahin; siapa tempatken diri di depannja laen-laen orang sabagi pemimpin, ada banjak kans nanti membangkitken orang poenja koerang senang, lantaran merasa gerakannja sendiri dipegat dan dihalangin. Pendeknja, sasoeatoe pertjoba'an aken pernahken diri di atas atawa dimoeka dari laen-laen orang, seringkalih kasoe-

